
ARMAN BODRINGI AJUR NAVINI TURLI EKISH SXEMALARIDA 
YETISHTIRISHNING HOSILDORLIK VA TOVARBOP MAHSULOT 

KO‘RSATKICHLARIGA TA’SIRI 

Annotatsiya. Tadqiqotlar 2023–2024 yillarda O‘zbekiston Respublikasining markaziy tuproq-iqlim 
sharoitida arman bodringi Ajur navining hosildorligi va tovarbop mahsulot ko‘rsatkichlariga turli 
ekish sxemalarining ta’sirini aniqlash maqsadida olib borildi. Tajribada (140+70)/2×30, 
(140+70)/2×40, (140+70)/2×50 va (140+70)/2×60 sm ekish sxemalari o‘rganildi. Nazorat sifatida 
(140+70)/2×40 sm sxema qabul qilindi. Tadqiqot natijalariga ko‘ra, ekish sxemasining kengayishi bir 
tupdagi meva soni va hosil miqdorining ortishiga olib keldi. Ikki yillik o‘rtacha natijalarda eng yuqori 
hosildorlik (140+70)/2×50 sm sxemasida 39,0 t/ga ni tashkil etib, nazoratga nisbatan 2,4 t/ga yoki  
6,6 % yuqori bo‘ldi. Ushbu variantda tovarbop hosil 36,1 t/ga va uning umumiy hosildagi ulushi 92,6 
% ni tashkil etdi. Natijalar arman bodringi Ajur navini yetishtirishda (140+70)/2×50 sm ekish 
sxemasidan foydalanish yuqori va sifatli tovarbop mahsulot olish uchun maqbul ekanligini ko‘rsatdi. 
Kalit so‘zlar: arman bodringi, Ajur navi, ekish sxemasi, oziqlanish maydoni, hosildorlik, tovarbop hosil, 
meva soni, hosil miqdori, o‘simliklar soni. 
 

Аннотация. Исследования проводились в 2023–2024 гг. в центральной почвенно-
климатической зоне Республики Узбекистан с целью определения влияния различных схем 
посадки на урожайность и товарные показатели продукции армянского огурца сорта Ажур. В 
опыте изучали схемы (140+70)/2×30, (140+70)/2×40, (140+70)/2×50 и (140+70)/2×60 см. 
Контролем служила схема (140+70)/2×40 см. Результаты исследований показали, что 
расширение площади питания растений способствовало увеличению количества плодов и 
урожая с одного растения. По средним результатам за два года максимальная урожайность — 
39,0 т/га — получена при схеме (140+70)/2×50 см, что на 2,4 т/га или 6,6% выше контроля. При 
данной схеме товарная урожайность составила 36,1 т/га, а её доля в общей урожайности — 
92,6%. Полученные результаты свидетельствуют о целесообразности применения схемы 
(140+70)/2×50 см для получения высокой урожайности и качественной товарной продукции 
армянского огурца сорта Ажур. 
Ключевые слова: армянский огурец, сорт Ажур, схема посадки, площадь питания, урожайность, 
товарная урожайность, количество плодов, урожай с растения, густота растений. 
 
Abstract. The study was conducted in 2023–2024 under the central soil and climatic conditions of the 
Republic of Uzbekistan to determine the effect of different planting schemes on the yield and 
marketable productivity of Armenian cucumber cv. Azhur. The planting schemes of (140+70)/2×30, 

mailto:nasibakozimjanovna4@gmail.com
mailto:aripovashakhnoza@gmail.com
mailto:saodatis@mail.ru

(140+70)/2×40, (140+70)/2×50 and (140+70)/2×60 cm were evaluated, with (140+70)/2×40 cm 
used as the control. The results showed that increasing the feeding area increased the number of fruits 
and yield per plant. According to the two-year average, the highest total yield, 39.0 t/ha, was obtained 
with the (140+70)/2×50 cm planting scheme, which was 2.4 t/ha or 6.6% higher than the control. 
Under this treatment, marketable yield reached 36.1 t/ha, accounting for 92.6% of the total yield. The 
results indicate that the (140+70)/2×50 cm planting scheme is the most appropriate for obtaining high 
yield and marketable-quality production of Armenian cucumber cv. Azhur. 
Keywords: armenian cucumber, Azhur cultivar, planting scheme, feeding area, yield, marketable yield, 
number of fruits, yield per plant, plant density. 

 
KIRISH 
Bodring sabzavot ekinlari orasida keng tarqalgan va oziq-ovqat hamda 

iqtisodiy ahamiyati yuqori bo‘lgan ekinlardan biri hisoblanadi. Uning hosildorligi 
va mahsulot sifati nav xususiyatlari bilan bir qatorda o‘simliklarning oziqlanish 
maydoni, ekish zichligi, yorug‘likdan foydalanish samaradorligi va yetishtirish 
sharoitlariga bog‘liq. Shu sababli muayyan nav uchun maqbul ekish sxemasini 
aniqlash yuqori va sifatli hosil olishning muhim agrotexnik shartlaridan biri 
hisoblanadi. 

O‘simlik zichligi bodringning bir tupdagi hosili va birlik maydondagi umumiy 
hosiliga turlicha ta’sir qilishi mumkin. Ding va hammualliflar bodringda 2,25; 3,0 
va 3,75 tup/m² o‘simlik zichliklarini o‘rganib, zichlikni kamaytirish bir tupdagi 
hosilni oshirgani holda birlik maydondagi umumiy hosilni sezilarli 
kamaytirmaganini aniqlagan. Mualliflar maqbul zichlikni tanlash meva sifati va 
resurslardan foydalanish samaradorligini yaxshilashi mumkinligini 
ta’kidlagan[1]. 

Bodringda o‘simlik zichligining hosil elementlariga ta’siri birlik maydondagi 
o‘simliklar soni va har bir o‘simlikning mahsuldorligi o‘rtasidagi nisbat bilan 
belgilanadi. Nerson tadqiqotlarida o‘simlik zichligi bodringda meva soni va urug‘ 
hosili shakllanishiga ta’sir qiluvchi muhim omil ekanligi ko‘rsatildi [2]. Bu holat 
ekish sxemasini faqat o‘simliklar sonini ko‘paytirish nuqtai nazaridan emas, balki 
har bir o‘simlik uchun yetarli oziqlanish maydonini ta’minlash nuqtai nazaridan 
baholash zarurligini ko‘rsatadi. 

Maeda va Ahn bodringning turli tiplarida o‘sish va hosildorlik 
komponentlarini tahlil qilib, umumiy hosilning shakllanishida meva soni va 
o‘simlikning generativ mahsuldorligi muhim o‘rin tutishini qayd etgan [3]. Bu 
ma’lumotlar ekish sxemasini tanlashda bir tupda shakllanadigan meva soni va bir 
tup hosilini birgalikda baholash zarurligini ko‘rsatadi. 

Bodring hosildorligiga ekish zichligi bilan bir qatorda tuproq namligi va 
o‘simliklarning maydonda joylashish xususiyati ham ta’sir qiladi. Pikling bodringi 
bo‘yicha o‘tkazilgan tadqiqotlarda o‘simliklar populyatsiyasi va suv bilan 
ta’minlash darajasining hosildorlikka ta’siri o‘rganilib, agrotexnik omillarning 
o‘zaro ta’siri hosil shakllanishida muhim ekanligi aniqlandi [4]. Bu natija muayyan 
hudud va nav uchun ekish sxemasini mahalliy tuproq-iqlim sharoitida tajriba yo‘li 
bilan aniqlash zarurligini asoslaydi. 

Gribaldi va hammualliflar bodringda o‘simliklar orasidagi masofa va 
parvarish sharoitlarining o‘sish hamda hosildorlikka ta’sirini o‘rganib, 

o‘simliklarning maydonda maqbul joylashishi agrotexnik tadbirlarning 
samaradorligi va hosil shakllanishiga ta’sir qilishini ko‘rsatgan [5]. 

Demak, ekish sxemasini optimallashtirish nafaqat o‘simliklarning oziqlanish 
maydonini, balki maydondan samarali foydalanishni ham ta’minlaydi. 

Bodring mahsulotining tovarbopligi ham ekish zichligi va oziqlanish 
maydoni bilan bog‘liq. Ding va hammualliflar o‘simlik zichligi kamaytirilganda 
bodring mevalarida ayrim sifat ko‘rsatkichlari yaxshilanganini, jumladan 
eruvchan qand, vitamin C va boshqa biokimyoviy komponentlar miqdori 
yuqoriroq bo‘lganini ko‘rsatgan [1]. Shu bilan birga, meva sifati tashqi ko‘rinish, 
o‘lcham, rang va boshqa tovarbop belgilar bilan ham baholanadi; ekish masofasi 
ushbu ko‘rsatkichlarga ta’sir qiluvchi agrotexnik omillardan biri sifatida 
qaraladi[6]. 

Yuqoridagi adabiyotlar tahlili shuni ko‘rsatadiki, bodringda ekish sxemasi va 
o‘simlik zichligi bir tupdagi meva soni, bir tup hosili, umumiy hosildorlik va 
mahsulot sifatiga ta’sir ko‘rsatishi mumkin. Biroq ushbu ta’sir navning biologik 
xususiyatlari, tuproq-iqlim sharoiti va yetishtirish texnologiyasiga qarab 
o‘zgaradi. 

Shu nuqtai nazardan, O‘zbekiston Respublikasining markaziy tuproq-iqlim 
sharoitida arman bodringi Ajur navi uchun yuqori va sifatli tovarbop hosilni 
ta’minlovchi maqbul ekish sxemasini aniqlash dolzarb ilmiy-amaliy vazifa 
hisoblanadi. 

Mazkur tadqiqotda aynan shu maqsadda to‘rt xil ekish sxemasining 
hosildorlik va tovarbop mahsulot ko‘rsatkichlariga ta’siri o‘rganildi. 

 
TADQIQOT O‘TKAZISH USLUBI 
Respublikani markaziy tuproq-iqlim sharoitida arman bodringi Ajur navi 

uchun turli ekish sxemalarining erta va umumiy hosildorligi hamda mahsulot 
sifatiga ta’sirini baholash orqali eng maqbul ekish sxemasini aniqlash bo‘yicha 
tadqiqotlar 2023–2024 yillar davomida olib borildi. 

Arman bodringi o‘simligini oziqlanish maydonini aniqlash ekish sxemalari 
bo‘yicha qo‘shqatorlab lentasimon (140+70)/2×30 sm sxemada ekilgan 
variantda gektardagi o‘simlik soni 31746 dona, (140+70)/2×40 sm nazorat 
sifatida tanlangan sxemada 23809 dona, (140+70)/2×50 sm sxemada ekilgan 
variantlarda o‘simliklar soni 19047 dona, (140+70)/2×60 sm sxemada ekilgan 
variantda 15873 donani tashkil etdi. 

 
TADQIQOT NATIJALARI 
Arman bodringi o‘simligini oziqlanish maydonini aniqlashda turli ekish 

sxemalari bir tup o‘simlikdagi meva soni va bir tup hosil chiqimi aniqlandi. Tajriba 
natijalariga ko‘ra, nazorat variantida bir tupda o‘rtacha 8,5 dona meva shakllanib, 
bir tupdan 1,58 kg hosil olindi. Zich ekish sxemasi (140+70)/2×30 sm da bir 
tupdagi meva soni 7,0 dona bo‘lib, nazoratga nisbatan 1,5 dona yoki 82,3 % ni 
tashkil etdi. Bir tup hosili esa 1,23 kg bo‘lib, nazorat variantiga nisbatan 0,35 kg 
kam yoki 77,8 % bo‘lishi aniqlandi (1-jadval). 

1-jadval 
Turli ekish sxemalarida arman bodringining Ajur navi bir tup o‘simlikda 

meva soni va xosil chiqimi (2023-2024 yy.) 

Ekish sxemasi, sm 
Bir tupda 

meva soni, 
dona 

nazoratga 
nisbatan, % 

hosili, 
kg 

nazoratga 
nisbatan, % 

(140+70)/2×30 7,0 82,3 1,23 77,8 
(140+70)/2×40 (nazorat) 8,5 100 1,58 100 

(140+70)/2×50 10,0 117,7 2,05 129,7 
(140+70)/2×60 10,8 127,1 2,42 153,2 

 
Oziqlanish maydoni kengaytirilgan (140+70)/2×50 sm ekish sxemasida bir 

tupdagi meva soni 10,0 donani tashkil qilib, nazoratga nisbatan 1,5 donaga yoki 
117,7 % ga ko‘p bo‘lishi aniqlandi. Bir tupdagi hosil miqdori 2,05 kg bo‘lib, 
nazorat variantidan 0,47 kg yoki 129,7 % yuqori bo‘ldi. 

Eng yuqori ko‘rsatkichlar (140+70)/2×60 sm ekish sxemasida kuzatildi. 
Ushbu variantda bir tupda 10,8 dona meva hosil bo‘lib, bu nazorat variantiga 
nisbatan 2,3 donaga yoki 127,1 % ga ko‘p bo‘ldi. Bir tupdagi hosil 2,42 kg ni tashkil 
etib, nazoratga nisbatan 0,84 kg yoki 153,2 % ga yuqori bo‘ldi. 

Turli ekish sxemalarida arman bodringi Ajur navining o‘simliklar soni hamda 
hosildorligi aniqlandi. Tajriba natijalariga ko‘ra, ekish sxemasiga qarab 
gektardagi o‘simliklar soni o‘zgardi. (140+70)/2×30 sm ekish sxemasida 
gektariga 31 746 tup, nazorat variantida 23 809 tup, (140+70)/2×50 sm 
variantida 19 047 tup, (140+70)/2×60 sm ekish sxemasida esa 15 873 tup 
o‘simlik joylashtirildi. Ekish sxemasi kengayishi bilan gektar maydondagi 
o‘simliklar soni kamayib bordi. 2023 yilda eng yuqori hosildorlik (140+70)/2×50 
sm ekish sxemasida qayd etilib, 38,2 t/ga ni tashkil qildi. Keyingi o‘rinda 
(140+70)/2×60 sm variantida 37,7 t/ga, (140+70)/2×30 sm variantida 37,3 t/ga 
hosil olindi. Nazorat variantida esa hosildorlik 35,4 t/ga bo‘lib, boshqa 
variantlarga nisbatan past ko‘rsatkich qayd etildi. 

2024 yilda ham shunga o‘xshash qonuniyat kuzatildi. Eng yuqori hosildorlik 
(140+70)/2×50 sm ekish sxemasida 39,8 t/ga ni tashkil etdi. (140+70)/2×30 sm 
va (140+70)/2×60 sm variantlarida hosildorlik bir xil bo‘lib, 39,1 t/ga qayd etildi. 
Nazorat variantida esa 37,8 t/ga hosil olinib, boshqa ekish sxemalariga nisbatan 
past bo‘ldi (2-jadval). 

2-jadval 
Turli ekish sxemalarida Ajur navining hosildorligi (2023–2024 yy.) 

Ekish sxemasi, 
sm  

O‘simliklar 
soni, dona/ga  

Hosildorlik, t/ga  

2023 y. 2024 y. o‘rtacha  nazoratga 
nisbatan, % 

(140+70)/2×30 31746 37,3 39,1 38,2 104,4 
(140+70)/2×40 

(nazorat) 23809 35,4 37,8 36,6 100,0 

(140+70)/2×50 19047 38,2 39,8 39,0 106,6 
(140+70)/2×60 15873 37,7 39,1 38,4 104,9 

Ikki yillik o‘rtacha natijalarga ko‘ra, nazorat variantida hosildorlik 36,6 t/ga 
ni tashkil etdi. Zich ekish sxemasi (140+70)/2×30 sm da o‘rtacha hosildorlik  
38,2 t/ga bo‘lib, nazoratga nisbatan 1,6 t/ga yoki 104,4 % ni tashkil qildi. 
(140+70)/2×50 sm ekish sxemasida eng yuqori o‘rtacha hosildorlik 39,0 t/ga 
qayd qilinib, bu nazorat variantidan 2,4 t/ga yoki 106,6 % yuqori bo‘ldi. 
(140+70)/2×60 sm variantida esa o‘rtacha hosildorlik 38,4 t/ga ni tashkil etib, 
nazoratga nisbatan 1,8 t/ga yoki 104,9 % ga yuqori bo‘ldi. 

Turli ekish sxemalarida arman bodringi Ajur navining tovarbop hosili va 
tovarbop hosilning umumiy hosildagi ulushi aniqlandi. Olingan natijalarga ko‘ra, 
2023 yilda nazorat variantida tovarbop hosil 30,5 t/ga ni tashkil etdi. 
(140+70)/2×30 sm ekish sxemasida ushbu ko‘rsatkich 30,1 t/ga bo‘lib, 
nazoratdan 0,4 t/ga kam bo‘lganligi aniqlandi. (140+70)/2×50 sm ekish 
sxemasida tovarbop hosil 35,8 t/ga bo‘lib, nazoratga nisbatan 5,3 t/ga yuqori 
bo‘ldi. (140+70)/2×60 sm variantida esa tovarbop hosil 33,9 t/ga ni tashkil qilib, 
nazoratga nisbatan 3,4 t/ga yuqori bo‘lishi qayd etildi (3-jadval). 

3-jadval 
Turli ekish sxemalarida arman bodringi Ajur navining tovarbop hosili va 

umumiy hosilga nisbati (2023–2024 yy.) 

Ekish sxemasi, 
sm 

Tovarboр hosil, t/ga 
Tovarboр hosilni 
umumiy hosilga 

nisbati 

(2023 y.) (2024 y.) o‘rtacha nazoratga 
nisbatan, % % nazoratga 

nisbatan, % 
(140+70)/2×30 30,1 32,9 31,5 98,7 82,5 94,7 
(140+70)/2×40 

(nazorat) 30,5 33,3 31,9 100,0 87,1 100,0 

(140+70)/2×50 35,8 36,4 36,1 113,2 92,6 106,3 
(140+70)/2×60 33,9 34,5 34,2 107,2 89,0 102,2 

 

2024 yilda ham shunga o‘xshash natijalar kuzatildi. Nazorat variantida 
tovarbop hosil 33,3 t/ga bo‘lgan bo‘lsa, (140+70)/2×30 sm ekish sxemasida  
32,9 t/ga, (140+70)/2×50 sm variantida 36,4 t/ga, (140+70)/2×60 sm variantida 
esa 34,5 t/ga ni tashkil etdi. Ikki yillik ma’lumotlarning o‘rtacha qiymatiga ko‘ra, 
tovarbop hosildorlik nazorat variantida 31,9 t/ga bo‘ldi. Zich ekish sxemasida 
((140+70)/2×30 sm) ushbu ko‘rsatkich 31,5 t/ga bo‘lib, nazorat ekish sxemasiga 
nisbatan 98,7 % ni tashkil etdi. (140+70)/2×50 sm ekish sxemasida eng yuqori 
natija qayd qilinib, tovarbop hosil 36,1 t/ga yoki nazoratga nisbatan 113,2 % ga 
yetdi. (140+70)/2×60 sm ekish sxemasida esa tovarbop hosil 34,2 t/ga bo‘lib, 
nazoratga nisbatan 107,2 % ni tashkil qildi. 

Tovarboр hosilning umumiy hosildagi ulushi ham ekish sxemalariga qarab 
o‘zgardi. Nazorat variantida tovarbop hosil ulushi 87,1 % bo‘lgan bo‘lsa, 
(140+70)/2×30 sm ekish sxemasida 82,5 % ni tashkil etib, nazoratga nisbatan 
94,7 % darajasida qayd etildi. (140+70)/2×50 sm variantida tovarbop hosil  
92,6 % bo‘lib, nazoratdan 5,5 foizga yuqori yoki 106,3 % ni tashkil qildi. 
(140+70)/2×60 sm ekish sxemasida ushbu ko‘rsatkich 89,0 % bo‘lib, nazoratga 
nisbatan 102,2 % ga teng bo‘ldi. 

Olingan natijalarga ko‘ra, tovarbop hosil va tovarbop hosilni umumiy hosilga 
nisbatan ulushi bo‘yicha eng yaxshi natijalar (140+70)/2×50 sm ekish sxemasida 
qayd etildi. Ushbu ekish sxemasida ham tovarbop hosil miqdori, ham tovarbop 
hosilning umumiy hosildagi miqdori nazorat va boshqa ekish sxemalariga 
nisbatan yuqori bo‘lib, mazkur ekish sxemasining arman bodringi Ajur navini 
yetishtirish uchun maqbul ekanligini ko‘rsatdi. 

 
XULOSA 
Nazorat variantida ((140+70)/2×40 sm) o‘rtacha hosildorlik 36,6 t/ga ni 

tashkil etgan bo‘lsa, (140+70)/2×50 sm ekish sxemasida ushbu ko‘rsatkich  
39,0 t/ga bo‘lib, nazoratga nisbatan 2,4 t/ga (106,6 %) yuqori bo‘ldi. 

Eng ko‘p o‘simlik soni (140+70)/2×30 sm variantida (31 746 tup/ga) 
kuzatilgan bo‘lsa-da, eng yuqori hosildorlik (140+70)/2×50 sm ekish sxemasida 
qayd etildi. Bu hosildorlikka faqat o‘simliklar soni emas, balki ularning oziqlanish 
maydoni ham katta ta’sir ko‘rsatishini ko‘rsatdi. 

Nazorat variantida tovarbop hosildorlik 31,9 t/ga va tovarbop mahsulot 
ulushi 87,1 % ni tashkil etgan bo‘lsa, (140+70)/2×50 sm ekish sxemasida ushbu 
ko‘rsatkichlar mos ravishda 36,1 t/ga va 92,6 % bo‘lib, nazoratga nisbatan 113,2 
% va 106,3 % ni tashkil etdi. 

Turli ekish sxemalari orasida eng yuqori tovarbop hosil va tovarbop 
mahsulot ulushi (140+70)/2×50 sm variantida qayd etildi. Bu esa mazkur ekish 
sxemasi arman bodringi Ajur navidan yuqori sifatli va tovarbop mahsulot olish 
uchun eng maqbul variant ekanligini ko‘rsatdi. 

